
Concilia Galliae 511-695 - Concilium Narbonense a. 589

In nomine domini nostri iesu xristi anno feliciter quarto regno domni nostri gloriosissimi reccharedi regis narbona. 

 

Migetius, sedatius, benenatus, boetius, pelagius, tigridius, agripinus et sergis, episcopi gallie prouincie, concilia sanctorum antiquorum patrum uel decreta obseruare cum dei timore cupientes, nos in urbe narbona, secundum quod sancta synodus per ordinationem gloriosissimi domni nostri reccharedi regis in urbe toletana finibit, die kalendas nouembres deo auspice in unum conuenimus, et aliquanta, que iuste et pie sunt edita, et per patrocinationis potestatem non subplebantur, ad memoriam nunc temporibus domni nostri sub prefationibus deducentes recapitulare fecimus, et que pro regula et fidei catholice disciplina adhuc uisa sunt comuni tractatu elegimus conscribenda, et canonibus difiniuimus adiungenda; que tenor capitulorum subsequenter euidenti iure declaratur.

 

Hoc regulariter definitum est, ut nullus clericorum uestimenta purpurea induat, quia ad iactantiam pertinet mundialem, non ad religiosorum dignitatem, ut sicut est deuotio in mente, ita et ostendatur in corpore; quia pur<pur>a maxime laicorum potestate preditis debetur, non religiosis.

 

Quo quisque non obseruauerit, ut transgressorem legis choercendum.

 

Hoc itaque definitum est, ut in psallendis ordinibus per quemque psalmo gloria dicatur omnipotenti deo; per maiores uero psalmos, prout fuerint prolixius, pausationes fiant, et per queque pausatione gloria trinitatis domino decantetur.

 

Nam et hoc secundum prischorum censura canonum finitum est, ut nullus clericus, subdiaconus, diaconus uel presbiter in plateis resideat; certe nec in plateis stare et fabulis diuersis conmisci.

 

Quod si quis facere presumpserit, repellendum omnino ab officio et execrandum, si non emendauerit, et a communione et ab officio pribentur.

 

Vt omnis homo, tam ingenuus quam seruus, ghotus, romanus, sirus, grecus uel iudeus, die dominico nullam operam faciant, nec uobes iungantur, excepto si inmutandi necessitas incubuerit.

 

Quod si quisque presumpserit facere, si ingenuus est, det comiti ciuitatis solidos sex; si seruus, centum flagella suscipiat.

 

Secundum concilium nycheni sanctissimi concinnabula uel coniurationes non fiant clericorum, que sub patrocinio solebant fieri laicorum.

 

Nec unusquisque de inferiora gradu seniorem sibi elatus aut increpet aut iniuriet.

 

Quod si quis pretermisso tam iuste censure ordine ausus fuerit facere, districtione seuissima corrigatur, ut sub penitentie nomine uitia recedent, id est anno uno in monasterio sciat abicere superuiam unde inflatur, quod est diauolus, et addiscat humiliationem, quia per ipsam mortem gustare dignatus est.

 

Secundum concilia priscorum orthodoxorum decrebit fraternitas, ut quicumque fuerit culpauilis inuentus clericus aut honoratus de ciuitate, et ad monasterium fuerit deputatus, sic abba qui est predictus cum illo qui dirigitur agat, sicut ab episcopo manifesta correctione fuerit ordinatus.

 

Aliter si abba facere elegerit, pro correctionem tempus aliquod suspendatur; quia ob ac causa dirigitur, ut emendet, non ut passim ferculis diuersis saturetur.

 

Quicumque clericorum a maximo usque ad infra contra sancte ecclesie utilitatem agere, tractare uel conare fuerit reppertus, merito deiciatur, qui fidem seruare minime cognoscitur.

 

Quicumque clericus, subdiaconus, diaconus, presbiter, sine conscientia episcopi aliquid <de> possessionibus uel de domo ecclesie tulerint, aut fraudem feceri<n>t, non solum cum omni dedecore constricti restituant quid fecerunt, sed etiam non deuere ibi in ecclesia esse, ubi fraudem uisus est operasse; duobus iaceat sub penitentia annis, et dum defleuerit factum, reuertatur ad officium.

 

Hoc ante omnia decretum est, ut iudeis non liceat corpus deducere psallendo; sed, ut eorum habuit mos et consuetudo antiqua, corpus deducant et reponant.

 

Quod si facere aliter presumpserint, inferant comiti ciuitatis auri uncias sex.

 

Hoc maxime definitum est, ut nullus audeat clericorum ordinationem sui episcopi contemnere; set ubi ordinatus fuerit ambulare debeat cum gratia et obedientia, et que iniuncta fuerint agere.

 

Quod si sub coturno superbie neclexerit implere, non solum ab stipendio, set anno uno a communione pribetur.

 

Amodo nulli liceat episcoporum ordinare diaconum aut presbiterum literas ignorantem; set si qui ordinati fuerint, cogantur discere.

 

Qui uero diaconus aut presbiter fuerit literis inheruditus et desidiose legere uel implere officium distulerit, et in ecclesia paratus ad omnia non fuerit, ab stipendio reiciendum, et inclinandum, quoadusque curbatus impleat et defendat, quod esse cognoscitur.

 

Aut quid erit in ecclesia dei, si non fuerit ad legendum exercitatus?

 

et si perseuerauerit desidiose, et non uult proficere, mittatur in monasterio, quia non potest nisi legendo edificare populum.

 

Hec maxime pro dei timore et modum discipline canonice elegimus custodienda uel tenenda, ut dum missa celebratur, nullus presbiter aut diaconus, absque aliqua infirmitate, dum missa perficitur, egredi de altario audeat; nec diaconus, aut subdiaconus certe, uel lector, antequam missa consumetur, alba se presumat exuere.

 

Quod si quisque non impleuerit constituta, presbiteri increpentur ut redunt, diaconos et execrandos et stipendio pribandos, reliquos districtione certissima condemnandos.

 

Hoc regulariter secundum priorum statuta canonum finitum est, ut tam subdiaconus quam ostearius uel reliqui, seruitium sancte ecclesie consuetum absque ulla desidia impleant, et senioribus uel ad osteos subleuent.

 

Qui contempserit facere et adimplere, subdiaconos uerbis corripiendos, et si non emendauerint, ab stipendio pribandos, reliquos flagris choercendos.

 

Hoc itaque propter ampliandam fidei catholice disciplinam elegimus finiendum uel tenendum, ut si qui uiri ac mulieres diuinatores, quos dicunt esse caragios atque sorticularios, in quiuscumque domo ghoti, romani, syri, greci uel iudei fuerint inuenti, aut quis ausus fuerit amodo in eorum uana carmina interrogare, et non publico hoc uoluerit annuntiare, pro hoc quod presumpsit non solum ab ecclesia suspendatur, sed etiam sex auri uncias comiti ciuitatis inferat.

 

Illi uero qui tali iniquitate repleti sunt et sortes et diuinationes faciunt et populum preuaricando seducunt, ubi inuenti uel inuente fuerint, seu liberi seu serui uel ancille sint, grauissime publice fustigentur et uenundentur, et pretia ipsorum pauperibus erogentur.

Ad nos peruenit quosdam de populis catholice fidei execrabili ritu die quinta feria, quod dicitur iobis, multos excolere et operationem non facere.

 

Quam rem pro dei timore execrantes et blasfemantes, quicumque ab ac die, preter festiuitatibus in eo die uenientes, ausus uel ausa fuerit uacare et operam non facere, si ingenuus est aut ingenua, de ecclesia repellendum et sub penitentia mittendi anno uno, et elemosina et fletu satis faciat, ut eos dominus ignoscat; si serbus aut ancilla fuerit centena flagella correcti domino consignentur, ut ultra talia eos obseruare non permittant.

 

Migetius in xristi nomine ecclesie catholice narbonensis episcopus, in as constitutiones, secundum quod nobis cum fratribus nostris deo inspirante placuit, rel<eg>i et subscripsi.

 

Sedatius in xristi nomine ecclesie catholice vatterensis episcopus, in as constitutiones interfui et subscripsi.

 

Voetius in xristi nomine ecclesie magalensis episcopus, in as constitutiones interfui et subscripsi.

 

Palagius in xristi nomine ecclesie naimanensis episcopus, in as constitutiones interfui et subscripsi.

 

Trigidius in xristi nomine ecclesie agatensis episcopus, in as constitutiones interfui subscripsi.

 

Sergis in christi nomine ecclesie carcassensis episcopus, in as constitutiones interfui et subscripsi.

 

Agripinus de ciuitate loteba in xristi nomine episcopus, in has constitutiones interfui.

